
Shri Siddhalingamahashivayogi Suprabhatam

શ્રીસિદ્ધલિઙ્ગમહાશિવયોગિસુપ્રભાતમ્

(પણ્ડિત શ્રી બસવરાજશાસ્ત્રિવિરચિતમ્)
શ્રી સિદ્ધલિઙ્ગેશ  મહેશ શમ્ભો ચોત્તિષ્ઠ યોગીશ મહાપ્રકાશ ।
શાન્તેશ દાન્તેશ ભવાશુ દેવ લોકાનુરોધેન બહિર્મુખો હિ॥ ૧॥
ઉત્તિષ્ઠ નિર્માય નિરઞ્જનેશ નિર્દ્વન્દ્વ નિસ્તન્દ્ર નિરસ્તક્લેશ ।
નિર્ભાવ નિશ્ચિન્ત નિરાકુળાલં નિર્મોહ નૈર્ગુણ્ય નિરાવલમ્બ॥ ૨॥
નિવાસ ગુલ્મેષુ પતિત્રિરાવ મયૂરવાણીકલહંસનાદૈઃ ।
પ્રશાન્તવાતેન સુતોષદાયી પ્રભાતમાવિર્ભવતીહ કાલે॥ ૩॥
દેવાલયે વાદ્યનિનાદઘોષઃ દશાઙ્ગ  ધૂપાત્ત સુગન્ધવાસઃ ।
કર્પૂર નીરાજન દીપકાન્તિઃ ઘણ્ટારવસ્તૈર્જનતાપ્રબુદ્ધા॥ ૪॥
શરીરધર્મેણ સુષુપ્તિનામ્મા નિર્લિપ્તદેવેશ   સમાધિવાસ ।
સમાધિકાર્યં તવનૈજમેવ તત્ત્વસ્વરૂપસ્ય મહામહિમ્નઃ॥ ૫॥
તથાપિ લોકોદ્ધરણાય શમ્ભો સમાધિકાર્યાદ્વિમુખો ભવાશુ ।
ત્વત્પાદપદ્મં પરિદ્રષ્ટુકામાઃ બ્રહ્માદિદેવાઃ સમુપાગતા હિ॥ ૬॥
સિદ્ધા મુનીન્દ્રાઃ પ્રમથાશ્ચ રુદ્રાઃ યક્ષાધિપા દાનવમાનવાશ્ચ ।
બાલાશ્ચવૃદ્ધાઃ પ્રમદાસ્સુશીલાઃ ત્વત્પાદસેવામભિકાઙ્ક્ષમાણાઃ॥ ૭॥
ભક્તાનુરાગિન્ ભવતાપહારિન્ લિઙ્ગાનુસઙ્ગિન્   વિષયેવિરાગિન્
કૈવલ્યદાયિન્ પરમાવતારિન્ કન્દર્પનાશિન્ શિવયોગતોષિન્॥ ૮॥
અનન્તજન્માર્જિત   પુણ્યશેષૈર્માનુષ્યદેહં પરિગૃહ્યજાતાન્ ।
ત્વત્પાદસઙ્ગેન  વિશુદ્ધ દેહાન્ ભક્ત્યાસદાચારપરાન્ વિધાતુમ્॥ ૯॥
દેહત્રયે વૈ વરલિઙ્ગસઙ્ગં   કર્તું નિતાન્તં સ્થલષટ્ક બોધમ્ ।
અઙ્ગીયધર્માન્  પરિલીયલિઙ્ગે  લિઙ્ગીયધર્માર્જન  બોધનાય॥ ૧૦॥
લિઙ્ગાઙ્ગસમ્બન્ધવિબોધનાર્થં   કૃપાં કુરુષ્વાશુ દયાનિધે ત્વમ્ ।

નૈજં સમાધિં  પરિમુચ્યયોગિન્ વાક્યામૃતેનાશુ વિબોધયૈતાન્॥ ૧૧॥
ત્વદ્વક્ત્ર પદ્માત્પ્રસૃતાં સંવાણીં  સંસારતપ્તેષુ સુધાં ક્ષરન્તીમ્ ।
જન્માન્તરીયાદ્બહુ પુણ્યશેષાલ્લભ્યાં નિકામં પરિશ્રોતુ માયન્॥ ૧૨॥
સૌખ્યેન લિઙ્ગાઙ્ગ   સુસામરસ્ય સમ્પાદનેમૂલનિદાનભૂતમ્ ।
સંસારતાપાદ્વિનિવર્તમાનં સ્વાત્માઙ્ગમષ્ટાવરણં  પ્રવક્તુમ્॥ ૧૩॥
વૈચિત્ર્યયુક્તં કિલ વિશ્વમેતદ્ વ્યક્તં કથં સ્યદ્વિવિધાઙ્ગરૂપૈઃ  ।
સચ્ચિત્સ્વરૂપં કથમેતિ ચાન્તે તન્માર્ગબોધાય ત્વરસ્વદેવ॥ ૧૪॥
સચ્ચિત્સ્વરૂપં પરિપૂર્ણનિત્યં તત્ત્વં સ્વશક્ત્યાશ્ચલનેન ભિન્નમ્ ।
વિશ્વસ્વરૂપં કથમેતિ સર્વં વક્તું સ્વકાર્યાદ્વિરતો ભવાશુ॥ ૧૫॥
શ્રીસિદ્ધલિઙ્ગે  સદયાન્તરઙ્ગે  સદ્ભક્તિભાવેન વિવર્તમાનઃ ।
પ્રભાતકાલે પઠતે ય એનં પ્રાપ્નોતિ સૌખ્યં સુતસમ્પદાદિમ્॥ ૧૬॥
શ્રીમન્નિરઞ્જન જગદ્ગુરુ સાર્વભૌમ
શ્રી સિદ્ધલિઙ્ગયતિરાટ્  પરતત્વરૂપ ।

ચન્દ્રાર્કવહ્નિ નયનાઽમરવૃન્દવન્દ્ય
સંરક્ષ ભો બસવરાજબુધં મુદૈવ॥ ૧૭॥

શ્રીરાયચૂરુ વરમણ્ડલ મધ્યદેશે ।
શ્રીસિન્ધનૂરિતિ વિભાગ શિરોમણૌ ચ ।

શોભાન્વિતે પગડદિન્નિ સુનામગ્રામે ।
મેધાયુતો બસવરાજ સુધીઃ કવીન્દ્રઃ॥ ૧૮॥

મુક્તકં
પાયાચ્છ્રીમદનાદિ  ભક્તબસવ સ્વાન્તામ્બુજાન્તે સ્ફુર-
દ્ધંસો યોગિમનોનિશાન્ત વિમલજ્ઞાન પ્રદીપો વિભુઃ॥
ભક્તાદિસ્થલષટ્કનિર્ણયપથં સંસ્થાપયન્ ભૂતલે ।
સિદ્ધેશઃ કરુણામયઃ પરતર શ્રી તોણ્ટદાર્યાહ્વયઃ॥
ઇતિ શ્રીબસવરાજશાસ્ત્રિવિરચિતં શ્રીમદવિરળપરઞ્જ્યોતિ-
જગદ્ગુરુ-સાર્વભૌમ-એડેયૂર-તોણ્ટદ શ્રીસિદ્ધલિઙ્ગમહાશિવયોગિનાં
સુપ્રભાતં સમ્પૂર્ણમ્ ।

